
47

Appeña de l’augûsto personaggio,

Ministro venerabile do Çê,

O toccava a man sacra e ô vivo raggio

L’Eroe perfettamente ô torna in lê.

O se sente inspirâ nêuvo coraggio.

Regaggìo ciù che primma ô säta in pê,

E ô se sente ciù forte a-ô tempo mæximo,

Comme ne-ô corpo, coscì in lûmmi e in sæximo.


48

Ne-ô stesso tempo un’allegressa immensa

Mescciâ a uña gran mäveggia e a un sacro orrô

Lê ô sentiva ne-ô veddise ä presensa

D’un celeste e immortale protettô,

E pin d’affetto e de riconoscensa

Per quell’incomparabile favô

In zenogge da-i pê ô se ghe cacciava,

E chinôu fin a tæra ô l’adorava.


49

Con un atto grazioso e pin d’affetto

L’Angeo ô l’alzava e poi con voxe tanto

Söave e con raxioîn, che a Tintelletto

E a-i öege de Colombo ëan un incanto;

Coraggio, ô ghe dixeiva, ö genio eletto

De coscì grande e utile impreisa a-ô vanto,

Da oscurâ quelle fæte in primma, e poi

Da ideâ e compîse da-i ciù illûstri eroi.


50

Seppellia in quell'Oceano e coverta

No restiä nè a to vitta nè a to fama,

Ma chi ha un limite solo a to scoverta:

I naviganti antighi fin a Gama

Te baste aveîli ecclissæ tûtti, e averta

Co-a scoverta di Antille e de Bahama

A stradda a nêuvi eroi, ch’avian pù, comme

Quelli, un nomme minô do to gran nomme.

